
5. 4 F

mawRat ta IRURan

sekawalu setangi, mammag ya deddan. temuqgaz iku tu naung
mawRawRat, yau adam satezay ta paRinan, yau tizik semuni ta suwayan,
yau biyat melaliyaz ta betugan.

ta kinilan yau iIRUR gaya, tutu ti ngid iku gatiw sa iRuR gawRat tu
zanum. maseq iku tu iRuR, melalazuk iku menis tu qudus seRay kun,
medutiq pasa zanum. “wa! tuRpus ya zanum! simunang qenabinnus ku!” zin
na anem ku kasianem.

yau iku ta iRuRan menananguy nani, pamemeng matayta ku yau ussiq
maRung ay azu gelizeng mezaki timaikuan. manna yau tebaRi ay gelizeng
ta lauzan na paRin 'nay? pagangian ku temita, ussa yu, ussa
qelizeng ’nay, maken ay siqqay ’nay, azu tebaRi ay qelizeng ya lidam na.

maytis ti iku, ngid iku pasa gazgaz meRaRiw, sagetaba ya bettu senulal
azkaw! mesuRaw ti iku. meRetut tu medutig iku muman, ta kinilan ta
bebettuan yau muwaza siqgay Raysezang.

ta tebteban yau ussiq siggay, pasa babawan na uRu na. taytan ku azu
paazasan na siggay aizipna, azu huygian na ganiyau setangi. satatawaR iku

semagay, maytis iku buRibuR ta ganiyauan, mangay temazuz ya siqgay

timaikuan. kasianem anem ku tu satawaRan, timangu mai satawaR,
temapiRaw ti iku muman tu bettu. niz ti pasazi timaikuan temayta mezaki ya
siqgay. saluna pa iku naguni ya ka semagay gawka ganengi temanan zin na
anem ku kasianem.

“ qusayza, tabalan na ti na siggay ya lazan ku, Rayngu ti iku
temanan, quni aka ti temanan? ngid ti qatama sezang, azu tedem ti padames
ti qaqaytisan.” zin na anem ku. mamaRaw iku tu kinil, matayta ku yau bates
ta kinilan, tebesan ku mala pitpitan ku biRi na, azu ti maRung ay Rais.

giwiqiwan ku bates 'nay, qinunugn tu waway na siqqay semagay,
sikawma iku tu * sigqay, siqqay, ussa iku sapazeng semuRem tu lubu numi,
mai iku ngid buRibuR timaimuan. azu suppaRan numi ti si, palaziw iku tu
lazan temanan ya. ”

mai metennes, nantutungus ti pasa tisin semagay siqgay, palaziw tu
lazan, gawka iku suppaR temanan. lanas zau, pagsuppaR timaiku tu

meninnan ita tu semapang binnus ay sumRuz ay ta gatian.

